
Annotatsiya: Maqolada inson kapitalini rivojlantirish va raqamli transformatsiya jarayonlari o‘rtasidagi o‘zaro bog‘liqlik 
aniqlanib, raqamli iqtisodiyot uchun intellektual hamda kadrlar bazasini shakllantirishga xizmat qiluvchi mexanizmlar tahlil 
qilingan. Unda shaxsning intellektual, kasbiy va ijtimoiy salohiyatining uyg‘unligi bilimlar iqtisodiyotini barpo etishda tizim 
yaratuvchi asosiy omil sifatida namoyon bo‘lishi ta’kidlangan. Shuningdek, raqamli transformatsiya faqat texnologiyalarni 
modernizatsiya qilishni emas, balki inson kapitalining yangi iqtisodiy modellarga integratsiyalashuvini ta’minlaydigan 
institutsional muhitni yangilash zarurligini ham ko‘rsatadi. Shu tariqa, raqamli ko‘nikmalarni rivojlantirish va innovatsion 
fikrlashni qo‘llab-quvvatlash milliy iqtisodiy tizimlarning unumdorligi, barqarorligi hamda global raqobatbardoshligini 
oshirishning muhim omili hisoblanadi.

Kalit soʻzlar: inson kapitali, raqamli transformatsiya, raqamli iqtisodiyot, innovatsiya, intellektual resurslar, raqobatbardoshlik, 
barqaror rivojlanish, raqamli kompetensiyalar.

Abstract: The article analyzes the relationship between the development of human capital and the processes of digital 
transformation, as well as the mechanisms that contribute to the formation of an intellectual and personnel base for the 
digital economy, showing that the combination of an individual’s intellectual, professional and social potential serves as a 
system–forming factor in building a knowledge economy. It is emphasized that digital transformation requires not only the 
modernization of technologies, but also the renewal of the institutional environment that ensures the integration of human 
capital into new economic models. Thus, the development of digital skills and support for innovative thinking will be the 
basis for increasing the productivity, stability and global competitiveness of national economic systems.

Key words: human capital, digital transformation, digital economy, innovation, intellectual resources, competitiveness, 
sustainable development, digital competencies.

Аннотация: В статье анализируется взаимосвязь развития человеческого капитала с процессами цифровой 
трансформации, а также механизмы, способствующие формированию интеллектуально–кадровой базы цифровой 
экономики, показывая, что сочетание интеллектуального, профессионального и социального потенциала личности 
выступает системообразующим фактором построения экономики знаний. Подчеркивается, что цифровая 
трансформация требует не только модернизации технологий, но и обновления институциональной среды, 
обеспечивающей интеграцию человеческого капитала в новые экономические модели. Таким образом, развитие 
цифровых навыков и поддержка инновационного мышления станут основой повышения производительности, 
устойчивости и глобальной конкурентоспособности национальных экономических систем.

Ключевые слова: человеческий капитал, цифровая трансформация, цифровая экономика, инновации, 
интеллектуальные ресурсы, конкурентоспособность, устойчивое развитие, цифровые компетенции.

K I R I S H
Ijtimoiy-iqtisodiy rivojlanishning hozirgi bosqichi inson faoliyatining deyarli barcha sohalarini qamrab oluvchi 

jadal raqamlashtirish jarayoni bilan tavsiflanadi. Iqtisodiyot murakkab va moslashuvchan tizim bo‘lib, tovarlarni 
ishlab chiqarish, taqsimlash hamda iste’mol qilishda an’anaviy yondashuvlarni tubdan o‘zgartiruvchi raqamli 
texnologiyalarni joriy etishga qodir. Shu bilan birga, raqamli transformatsiya samaradorligini ta’minlovchi asosiy 
omil inson kapitalidir — ya’ni, insonning iqtisodiy qiymat yaratish jarayonida qo‘llanilishi mumkin bo‘lgan bilim, 
ko‘nikma, malaka va salomatlik majmui.

Ushbu maqolada inson kapitalining sifat ko‘rsatkichlari va iqtisodiyotning raqamli transformatsiyasi 
dinamikasi o‘rtasidagi bog‘liqlik tahlil qilinadi hamda ushbu o‘zaro ta’sirning institutsional, ta’lim va innovatsion 
jihatlari yoritiladi.

M A V Z U G A  O I D  A D A B I Y O T L A R  S H A R H I
D. Nort o‘zining fundamental asarida institutsional tahlilning nazariy asoslarini yaratgan hamda innovatsiyalar 

bo‘shliqda emas, balki institutsional cheklovlar va rag‘batlar doirasida shakllanishini ta’kidlagan [1]. Uning 
yondashuvi raqamli texnologiyalar va inson kapitalining ta’lim, mehnat, huquq va fan kabi institutsional tizimlar 
doirasida qanday ishlashini tahlil qilishda keng qo‘llaniladi.

Z. T. Bobokalonov institutsional yondashuvni O‘zbekiston sharoitiga moslashtirib, raqamli iqtisodiyotning 
huquqiy va tashkiliy asoslari yetarli darajada rivojlanmagan hollarda, hatto malakali kadrlar mavjud bo‘lsa 
ham, innovatsion ishlab chiqarish jarayonlari sekinlashishini asoslab beradi [2, 96-bet]. U turli sohalar o‘rtasida 
huquqiy modernizatsiya va institutsional uyg‘unlashuv zarurligini alohida ta’kidlaydi.

O. B. Grineva o‘z tadqiqotida korxonalarning raqamli yetuklik darajasi bilan ularning innovatsion xulq-
atvori o‘rtasidagi bog‘liqlikni chuqur tahlil qiladi [3, 61-bet]. Muallif innovatsion faoliyatni baholash mezoni 
sifatida raqamli yechimlarni joriy etish tezligi, ilmiy-tadqiqot va ishlanmalarga ajratilgan xarajatlar ulushi hamda 
ro‘yxatdan o‘tgan intellektual mulk obyektlari soni kabi miqdoriy ko‘rsatkichlardan foydalanishni taklif etadi.

V. N. Ivanov kichik va o‘rta korxonalarni raqamli tezlashtirish sharoitida innovatsiyalar rivojining asosiy 
tashuvchisi deb hisoblaydi [4, 83-bet].

Sh. B. Qodirov esa inson kapitaliga investitsiyalar, raqamli ko‘nikmalar va innovatsion faoliyat o‘rtasidagi 
murakkab o‘zaro bog‘liqlikni tahlil qilib, ushbu ilmiy yo‘nalishni yanada to‘ldiradi [5, 148-bet]. U qayta tayyorlash 
dasturlarini kengaytirish va katta yoshdagi aholining raqamli savodxonligini oshirish zarurligini ta’kidlab, bu 
jarayonni umrbod ta’limni rivojlantirish bo‘yicha xalqaro tendensiyalarni aks ettiruvchi muhim institutsional 
me’yor sifatida talqin etadi.

T A D Q I Q O T  M E T O D O L O G I YA S I
Maqolada inson kapitalini rivojlantirish va raqamli transformatsiya jarayonlari o‘rtasidagi bog‘liqlik aniqlanib, 

raqamli iqtisodiyot uchun intellektual hamda kadrlar bazasini shakllantirishga xizmat qiluvchi mexanizmlar tahlil 
qilingan. Tadqiqot maqsadiga erishish jarayonida adabiyotlar qiyosiy tahlili, farazni asoslash, tizimli va mantiqiy 
tahlil, shuningdek, qiyosiy yondashuv kabi ilmiy usullardan samarali foydalanilgan.

T A H L I L  V A  N A T I J A L A R
“Inson kapitali” tushunchasi iqtisodiy fanda XX-asrning ikkinchi yarmida T. Shults [6] va G. Bekker [7] 

tadqiqotlarida shakllangan. Ular ta’lim, sog‘liqni saqlash hamda kasb-hunar tayyorgarligiga yo‘naltirilgan 
investitsiyalarni mehnat unumdorligi va jamiyat farovonligini oshiruvchi kapital qo‘yilmalari sifatida talqin 
qilganlar.

Mazkur kontseptsiya zamonaviy talqinda yanada kengayib, insonning kognitiv qobiliyatlarini, raqamli 
savodxonlik darajasini, innovatsion salohiyatini va hayot davomida o‘rganish qobiliyatini o‘z ichiga olgan 
kompleks yondashuvni ifodalaydi. Raqamli iqtisodiyot sharoitida raqamli ko‘nikmalar, tanqidiy fikrlash va 
noaniqlik sharoitida ishlash qobiliyatini shakllantirish alohida ahamiyat kasb etadi. Texnologik yangilanish va 
o‘zgarishlar tezligi yuqori bo‘lgan zamonda inson kapitali milliy iqtisodiyotning raqobatbardoshligini belgilovchi 
asosiy omilga aylanadi [7, 65-bet].

Iqtisodiyotning raqamli transformatsiyasi — bu raqamli texnologiyalar ta’sirida iqtisodiy agentlar faoliyatining 
tubdan o‘zgarishi jarayonidir. U ishlab chiqarish, logistika, menejment, marketing, moliyaviy oqimlar va 
iste’molchilar bilan o‘zaro aloqalarni qamrab oladi. Raqamlashtirish natijasida yangi biznes modellari — to‘lov 
ekotizimlari, platforma bozorlari, aqlli kontraktlar va boshqa innovatsion shakllar paydo bo‘lmoqda.

V. N. Ivanovning ta’kidlashicha, raqamlashtirish nafaqat texnologik asosni, balki iqtisodiyotning institutsional 
tuzilmasini ham o‘zgartirib, bilim iqtisodiyotiga o‘tish uchun zarur shart-sharoitlarni yaratadi [4, 79-bet]. Ushbu 
o‘tishning asosiy harakatlantiruvchi kuchi raqamli muhitda bilimlarni ishlab chiqish va amaliyotda qo‘llash 
qobiliyatiga ega bo‘lgan xodimlardir.

Raqamli transformatsiyaning samaradorligi bevosita inson kapitali sifatiga bog‘liq. Tadqiqotlar shuni 
ko‘rsatadiki, xodimlarning raqamli kompetensiyalarining yuqori darajasi innovatsion echimlarni muvaffaqiyatli 
tatbiq etish, ishlab chiqarish jarayonlarini tezlashtirish va mahsulot hamda xizmatlar sifatini oshirish imkonini 
beradi [3; 5]. Shu bilan birga, fanlararo fikrlash, ijodiy yondashuv va axborot oqimini boshqarish qobiliyati kabi 
adaptiv, transversal ko‘nikmalar mavjudligi ham muhim ahamiyatga ega.

Postindustrial rivojlanish sharoitida asosiy e’tibor rasmiy bilimlardan nostandart muammolarni hal qilish 
va o‘rganish qobiliyatiga o‘tmoqda. Natijada, inson kapitali raqamli iqtisodiyotda nafaqat resurs, balki strategik 
aktiv sifatida qaraladi. Inson kapitaliga yo‘naltirilgan investitsiyalar texnologik yetakchilik va barqaror o‘sish 
uchun zamin yaratuvchi ilg‘or rivojlanish shakli sifatida talqin etiladi.

Inson kapitalini shakllantirishning asosiy mexanizmlaridan biri — ta’lim tizimi. Raqamli transformatsiya 
sharoitida u mehnat bozorining o‘zgaruvchan talablariga moslashish bosimini his qilmoqda. Axborot-
kommunikatsiya texnologiyalari (AKT) ko‘nikmalari, analitik fikrlash, katta ma’lumotlar bilan ishlash hamda 
kiberxavfsizlik sohasida mutaxassislarni tayyorlash zarurati ta’lim dasturlari va pedagogik yondashuvlarni 
yangilashni taqozo etmoqda.

So‘nggi yillarda O‘zbekistonda raqamli ta’limni rivojlantirish yo‘lida muhim chora-tadbirlar amalga 
oshirilmoqda. Jumladan, masofaviy ta’lim, raqamli platformalar va adaptiv o‘quv tizimlarini joriy etishni nazarda 
tutuvchi “O‘zbekiston raqamli ta’limi – 2030” loyihasi ishlab chiqilgan. Biroq H. H. Abduraxmonovning fikricha, 
yetarli raqamli kompetensiyaga ega o‘qituvchilarning yetishmasligi o‘quvchilarda raqamli ko‘nikmalarni 
rivojlantirish jarayoniga to‘sqinlik qilmoqda [8, 217-bet].

Raqamli transformatsiya nafaqat yuqori sifatli inson kapitalini, balki uni samarali rivojlantirish va qo‘llashni 
ta’minlaydigan institutsional muhitni ham talab qiladi. Shu ma’noda, davlat siyosati barcha bosqichlarda — 
maktab ta’limidan boshlab, kattalarni kasbga tayyorlash va qayta tayyorlashgacha — raqamli ko‘nikmalarni 
shakllantirish uchun zarur shart-sharoitlarni yaratishga yo‘naltirilishi lozim.

Bunda raqamli kompetensiyalarni tan olish va sertifikatlash tizimini yaratish, xususiy sektorni xodimlarni 
o‘qitishga sarmoya kiritishga rag‘batlantirish hamda bilim almashish va mobillikni kuchaytirish muhim 
ahamiyat kasb etadi. Shu bilan birga, avtomatlashtirish va raqamlashtirish natijasida malakasi o‘z ahamiyatini 
yo‘qotayotgan ishchilarni ijtimoiy himoya qilishning institutsional kafolatlarini ta’minlash ham zarurdir.

O‘zbekistonda institutsional bazani, jumladan, Milliy malaka tizimini rivojlantirish orqali modernizatsiya qilish 
choralari ko‘rilmoqda. Biroq Z. T. Bobokalonov ta’kidlaganidek, ushbu tizimning samaradorligi ko‘p jihatdan ish 
beruvchilar hamda ilmiy va ta’lim hamjamiyatlari o‘rtasidagi hamkorlik darajasiga bog‘liqdir [2, 93-bet].

Institutsional yangilanishning zamonaviy tendensiyalari moslashuvchan, raqamli va innovatsion yechimlarni 
joriy etishni o‘z ichiga oladi. Bunday yangilanishlar orasida quyidagilar alohida ahamiyatga ega:

ta’lim va sertifikatlashtirish uchun raqamli platformalar – ommaviy masofaviy ta’lim uchun infratuzilmani 
yaratish;

bandlikning platformali modellari – mehnat munosabatlarini tartibga solish hamda ishchilar huquqlarini 
himoya qilishning yangi shakllarini joriy etish;

mikrosertifikatlashtirish va modulli ta’lim traektoriyalari – mehnat bozoridagi o‘zgarishlarga tez moslashish 
imkonini beruvchi mexanizmlar;

ta’lim va kadrlar tayyorlashda davlat–xususiy sheriklik – ta’lim muassasalari bilan ish beruvchilar o‘rtasida 
yaqin hamkorlikni ta’minlash.

O. B. Grinevaning fikricha, bunday institutsional innovatsiyalar inson kapitalidan foydalanish samaradorligini 
oshiradi va texnologik o‘zgarishlarga moslashish jarayonlarini tezlashtiradi [3, 59-bet]. Inson kapitalining 
rivojlanishi bevosita innovatsion faollikning o‘sishi bilan bog‘liq. Raqamli hamda kognitiv qobiliyatlarga 
ega ishchilar mavjud texnologiyalardan samarali foydalanish bilan birga, ularni takomillashtirish va yangi 
mahsulotlar yaratishda ham faol ishtirok etadilar. Zamonaviy iqtisodiyot endi texnologiyalarni nusxalashdan 
ularni rivojlantirish bosqichiga o‘tmoqda, bu esa inson kapitalining innovatsion salohiyati bilan chambarchas 
bog‘liqdir.

O. B. Grineva ta’kidlaganidek, korxonalarning innovatsion faollik darajasi inson resurslari sifati va ularning 
raqamli yetuklik darajasi bilan bevosita bog‘liq [3, 58-bet]. Shu bois inson kapitali innovatsiyalar uchun katalizator 
hamda raqamli transformatsiyaning eng muhim resursi hisoblanadi.

Innovatsion salohiyatni to‘liq ro‘yobga chiqarish samarali institutsional muhit mavjud bo‘lgandagina 
mumkin, bunda:

— raqamli va fanlararo kompetensiyalarni rivojlantirishga yo‘naltirilgan moslashuvchan ta’lim tizimi;
— ilmiy-tadqiqot ishlarini davlat tomonidan qo‘llab-quvvatlash mexanizmlari;
— intellektual mulkni himoya qiluvchi qonunchilik bazasi;
— sertifikatlashtirish va malakalarni tan olishning shaffof tartiblari;
— biznesni raqamlashtirish uchun soliq va tartibga soluvchi imtiyozlar mavjud bo‘lishi zarur.
Joriy yilning may oyida Milliy malaka tizimini rivojlantirish instituti, YUNESKO va Yevropa Ittifoqi delegatsiyasi 

hamkorligida o‘tkazilgan “Milliy malaka tizimini rivojlantirishning joriy holati va istiqbolli vazifalar” mavzusidagi 
I Xalqaro ilmiy-amaliy konferensiya milliy malaka tizimi rivojida muhim platforma bo‘lib, global tajribalarni 
o‘rganish, xalqaro standartlarga muvofiqlashish va O‘zbekistonning inson kapitali salohiyatini oshirish yo‘lida 
muhim qadamlardan biri sifatida baholandi [9]. Biroq Sh. B. Qodirovning ta’kidlashicha, xususiy sektorning 
faol ishtirokisiz hamda xalqaro tajribalarni amaliy integratsiya etmasdan, bunday islohotlar rasmiy tusda qolib 
ketishi mumkin [5, 145-bet].

Raqamli iqtisodiyotda innovatsion faoliyat ikki strategik omil – inson kapitali va raqamli texnologiyalar 
kesishmasida shakllanadi. Ularning samarali o‘zaro ta’siri milliy iqtisodiyotlarning yangi texnologik va bozor 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz258

2025-yil, oktyabr.  № 10-son.

sharoitlariga moslashish, raqobat ustunliklarini yaratish hamda barqaror rivojlanishni ta’minlash qobiliyatini 
belgilaydi.

Tahlil natijalari shuni ko‘rsatadiki, yuqori innovatsion faollikka erishish uchun nafaqat malakali kadrlar 
va rivojlangan texnologik infratuzilma, balki innovatsion jarayon ishtirokchilari o‘rtasidagi izchil hamkorlikni 
ta’minlovchi institutsional muhit ham zarur. Davlat, biznes va ilmiy hamjamiyatning tizimli yondashuvi va 
muvofiqlashtirilgan sa’y-harakatlari sharoitidagina inson kapitali va raqamli yechimlar sinergiyasi asosida 
innovatsion salohiyatni barqaror oshirish mumkin.

Raqamli iqtisodiyotda inson kapitalining o‘ta muhim o‘rni sharoitida uning yanada samarali rivojlanishi 
uchun yangi imkoniyatlar ochilmoqda. Mamlakatda ta’lim imkoniyatlarini kengaytirish, raqamli infratuzilmani 
takomillashtirish va sifatli bilim olish imkoniyatlarini barcha hududlarda teng darajada ta’minlash bo‘yicha izchil 
ishlar amalga oshirilmoqda. Kattalar orasida raqamli ko‘nikmalarni rivojlantirish va ularni zamonaviy kasbiy 
yo‘nalishlarga yo‘naltirish orqali inson resurslari salohiyatini yanada yuksaltirish imkoniyati mavjud. Shu bilan 
birga, ta’lim dasturlarini mehnat bozori ehtiyojlariga moslashtirish yo‘lida tizimli yangilanishlar olib borilmoqda, 
bu esa raqamli iqtisodiyot talablariga mos kadrlar tayyorlashni jadallashtiradi. Davlat, biznes va ta’lim sohasi 
o‘rtasida samarali hamkorlik mexanizmlarining mustahkamlanishi esa inson kapitalini rivojlantirishning muhim 
tayanch omiliga aylanmoqda.

O‘zbekistonda mehnat bozorining tarkibiy xususiyatlari va xalqaro tajriba almashinuvi inson kapitalining sifat 
jihatidan o‘sishiga yangi turtki bermoqda. Migratsiya jarayonlari esa o‘z navbatida xalqaro mehnat standartlarini 
o‘zlashtirish, raqobatbardosh mutaxassislar tayyorlash va bilimlar almashinuvi uchun qo‘shimcha imkoniyatlar 
yaratmoqda.

Raqamli transformatsiya sharoitida inson kapitali salohiyatini to‘liq ro‘yobga chiqarish uchun ta’lim tizimini 
raqamli va “soft” ko‘nikmalarga yo‘naltirilgan holda modernizatsiya qilish, moslashuvchan qayta tayyorlash 
dasturlarini kengaytirish, malaka va mikrosertifikatlashtirish institutlarini rivojlantirish muhim yo‘nalishlardir. Shu 
bilan birga, xususiy sektorning inson kapitaliga yo‘naltirilgan investitsiyalarini rag‘batlantirish va raqamlashtirish 
jarayonlarini institutsional qo‘llab-quvvatlash O‘zbekistonning raqamli iqtisodiyotda barqaror o‘sishini 
ta’minlaydigan asosiy omillardan biri bo‘lib xizmat qiladi.

X U L O S A  V A  T A K L I F L A R
Inson kapitali iqtisodiyotning raqamli transformatsiyasining ajralmas tarkibiy qismidir. O‘zgaruvchan 

sharoitlarga moslasha oladigan, yangi texnologiyalarni o‘zlashtirish va innovatsiyalar yaratishga qodir malakali 
kadrlarsiz barqaror iqtisodiy o‘sishga erishish mumkin emas. Raqamli transformatsiya esa, o‘z navbatida, ta’lim 
tizimiga, institutsional tartibga solish mexanizmlariga hamda inson resurslarini rivojlantirish strategiyasiga 
yangicha yondashuvni talab qiladi. Shu bois inson kapitalini rivojlantirish siyosati va raqamli transformatsiya 
jarayonining integratsiyasi O‘zbekiston uchun milliy ijtimoiy-iqtisodiy strategiyaning ustuvor yo‘nalishlaridan 
biriga aylanishi lozim.

